
 
ᐱᕙᓪᓕᐊᔪᑦ ᓴᖅᑭᑕᑦ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᐃᒃᓯᕙᐅᑕᖓᑕ ᓄᖅᑲᕐᓂᖓ ᒫᔾᔪᕆ ᑲᕕᖅ ᑲᓗᕋᖅ ᐊᒻᒪ  

ᖃᐅᔨᒃᑲᐃᔾᔪᑎᐅᑉ ᑐᒡᓕᐊᓄᑦ ᐃᖢᐊᖅᓴᖅᑎᒧᑦ ᐋᓪᐳᑦ ᐃHᐊᓗᐊᒃ ᐃᒃᓯᕙᐅᑕᕐᒧᑦ ᐃᓇᖐᓯᒪᔪᖅ 

 

ᐃᖃᓗᒃᑑᑦᑎᐊᖅ, ᓄᓇᕗᑦ – ᒪᐃ 14, 2025:  ᒪᐃ 13, 2025−ᒥ ᒫᔾᔪᕆ, ᑲᕕᖅ ᑲᓗᕋᖅ, ᑲᑎᒪᑎᑦᑎᔨ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᓐᓄᑦ ᐅᕝᕙᓘᓐᓃᑦ ᑲᑎᒪᔨᓄᑦ) ᑕᐃᒪᙵᑦ 2019−ᖑᓚᐅᖅᑎᓪᓗᒍ 

ᐅᖃᐅᔾᔨᓚᐅᖅᐳᖅ ᒥᓂᔅᑕᒥᒃ ᐅᑭᐅᖅᑕᖅᑐᒥ ᐊᒻᒪ ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᔨᒃᑯᓐᓂ ᒥᓂᔅᑕᒥᓪᓗ 

ᑲᒪᒋᔭᒃᓴᖃᖅᑐᒥᒃ ᑲᓇᑕᒥ ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᔨᒃᑯᑦ ᑐᑦᑕᕐᕕᖓᓄᑦ, ᒪᓕᒐᓕᐅᖅᑎ ᐅᓖᐱᑲ 

ᓵᑐᕋᓐ (ᒥᓂᔅᑕ), ᓄᖅᑲᓚᐅᕐᓂᖓᓂᒃ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᓐᓄᑦ ᐱᒋᐊᑲᐅᑎᒋᓪᓗᓂ ᓄᑖᒥᒃ 

ᐃᖅᑲᓇᐃᔮᖃᓕᖁᓪᓗᒍ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᐊᖓᔪᖅᑳᒧᑦ ᑐᒡᓕᕆᔭᐅᓕᕐᓗᓂ. ᓇᖕᒥᓂᖅ ᐅᖃᐅᓯᒃᑯᑦ: 

ᑕᐃᒪᙵᑦ ᑎᒃᑯᐊᖅᑕᐅᓚᐅᖅᑎᓪᓗᖓ 2011−ᒥ, ᐅᐱᒍᓱᑦᑎᐊᓚᐅᖅᐳᖓ ᖃᐅᔨᓴᕈᓐᓇᓚᐅᕋᒪ 

ᑲᑎᒪᔨᓄᑦ ᓯᕗᒻᒧᐊᒃᑎᓪᓗᒋᓪᓗ ᑲᑎᒪᔩᑦ ᑐᕌᒐᕆᔭᖏᑦ ᐱᔨᑦᑎᕋᕐᓂᐊᕐᓗᒋᑦ ᓄᓇᕗᒥᐅᑦ ᑲᑎᒪᔩᑦ 

ᐱᓕᕆᐊᒃᓴᖏᑦ ᓄᓇᕗᒻᒥ ᐊᖏᕈᑏᑦ ᒪᓕᒡᓗᒋᑦ. ᐱᔾᔪᑎᒋᔭᕋ ᓄᖅᑲᕈᑎᓐᓄᑦ 
ᒪᓂᒪᑎᑕᐅᓯᒪᓂᓐᓄᑦ, ᐊᖏᖅᑕᐅᓯᒪᓪᓗᖓᓗ, ᐃᖅᑲᓇᐃᔮᖅ ᐊᖓᔪᖅᑳᑉ ᑐᖏᓕᖓᓄᑦ 

ᓄᓇᕗᒻᒥ ᓯᓚᑦᑐᖅᓴᕐᕕᒻᒧᑦ, ᐱᒋᐊᖅᑐᖅ ᒪᐃ 13, 2025, ᐃᑉᐱᒍᓱᑦᑐᖓᓗ ᓄᑖᖅ ᐃᖅᑲᓇᐃᔮᕋ 

ᑐᕌᒐᖃᑦᓯᐊᕆᐊᖃᖅᑐᖅ ᑲᔪᓯᓂᖃᑦᓯᐊᕐᓂᕐᒧᑦ.  

 

ᑲᑎᒪᔨᐅᑎᓪᓗᖓ, ᓈᓚᒍᓐᓇᑦᑎᐊᓚᐅᕋᒪ ᑐᒃᓯᕋᐅᑎᓂᒃ ᐊᒻᒪ 

ᐊᑲᐅᓂᖅᓴᒃᑰᕆᐊᖅᑎᑦᑎᓇᓱᒃᑐᓂᒃ ᐱᕐᔪᐊᖑᓪᓗᑎᒃ ᐱᓕᕆᐊᓄᑦ ᓄᓇᕗᒻᒥ, ᐱᓕᕆᖃᑎᒌᒃᖢᑎᒃ 

ᑲᑎᒪᔨᓄᑦ ᐊᒻᒪ ᐃᖅᑲᓇᐃᔭᖅᑎᓄᑦ ᐱᔭᕆᑐᔪᓂᒃ ᐃᓱᒪᓕᐊᕆᔭᐅᔪᓂᒃ ᓴᖅᑭᑦᑎᔪᓐᓇᖅᖢᑎᒃ, 

ᓄᓇᕗᒥᐅᑦ ᑲᑎᖃᑎᒋᑦᑎᐊᓚᐅᖅᑕᒃᑲ ᐃᓚᐅᑦᑎᐊᖃᑦᑕᖅᑐᑦ ᐊᒃᑐᐃᔪᓂᒃ ᖃᐅᔨᓴᖅᑐᓂᒃ, 

ᖃᐅᔨᓇᓱᒍᓐᓇᖅᓯᓚᐅᖅᖢᑎᒡᓗ ᓄᓇᕗᒻᒥ ᓄᓇᒥᙶᖅᑐᓂᒃ. ᑕᒪᓐᓇ 
ᐱᓕᕆᐊᕆᙱᓐᓇᕐᓂᐊᖅᐸᕋ ᐊᒻᒪᓗ ᖁᕕᐊᒋᖃᑦᑕᕐᓂᐊᖅᑕᕋ.  

 

ᑲᑎᒪᔩᑦ ᖁᕕᐊᓱᖃᑎᖃᖅᐳᑦ ᒥᔅ ᑲᓗᕋᕐᒥᒃ ᓄᑖᒧᑦ ᐃᓂᒧᑦ, ᖁᔭᓐᓇᒦᖅᐸᕗᑦ ᐃᑲᔪᕐᔪᐊᖅᓯᒪᓂᖓᓄᑦ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᓐᓄᑦ ᑲᑎᒪᔨᐅᖃᑕᐅᓕᖅᖢᓂ (ᓯᕗᓪᓕᖅᐹᒥ 

ᑲᑎᒪᔨᐅᓯᒋᐊᓚᐅᖅᓯᒪᓪᓗᓂ 2011−ᒥ) ᑭᖑᓂᐊᒍᓪᓗ ᑲᑎᒪᑎᑦᑎᔨ (2019−ᒥᑦ ᒪᐃ 2025−ᒧᑦ) 

ᑲᔪᓯᑦᑎᐊᖁᕙᕗᓪᓗ ᓄᑖᒥ ᐱᓕᕆᐊᒃᓴᖓᓂ.  ᓯᕗᓕᖅᑎᐅᓪᓗᓂ, ᑲᑎᒪᔩᑦ ᐱᐊᓂᒃᓯᓚᐅᖅᐳᑦ ᖃᔅᓯᑲᓪᓚᖕᓂᒃ 

ᐱᕐᔪᐊᓂᒃ ᐱᓕᕆᐊᒃᓴᓂᒃ ᕿᒥᕐᕈᔪᓂᒃ ᐊᒻᒪ ᐃᓱᒪᒃᓴᖅᓯᐅᒃᑲᓐᓂᖅᖢᑎᒃ, ᐋᖅᑭᒃᓯᓪᓗᑎᒃ 

ᐊᑐᓕᖅᑎᑦᑎᓪᓗᑎᒡᓗ ᒪᕐᕉᖕᓂᒃ ᐋᖅᑭᒃᓯᒪᐅᑎᒃᓴᓄᑦ ᐸᕐᓇᐅᑎᓂᒃ, ᐋᔩᖃᑎᖃᖅᖢᑎᒃ ᓄᑖᒥᒃ ᐅᑭᐅᓄᑦ 

ᖁᓕᓄᑦ ᑮᓇᐅᔭᓂᒃ ᐊᖏᖃᑎᒌᒍᑎᒥᒃ, ᐱᕙᓪᓕᐊᑎᑦᑎᓪᓗᑎᒃ ᐱᓕᕆᔾᔪᓯᕐᓂᒃ ᐊᒻᒪ ᒪᓕᒋᐊᓕᖕᓂᒃ 

ᐊᑦᑕᕐᓇᙱᑦᑐᒃᑯᑦ ᑲᑎᒪᑎᑦᑎᕙᒡᓗᑎᒃ ᓄᓇᕐᔪᐊᕐᒥ ᖃᓂᒻᒪᒍᑕᐅᕙᓪᓕᐊᑎᓪᓗᒍ ᐊᒻᒪ ᐱᐅᓯᒋᐊᖏᓐᓇᕈᑎᓄᑦ 

ᐱᓕᕆᐊᖑᕙᓪᓕᐊᔪᒪᔪᓄᑦ ᐱᐅᓯᒋᐊᕈᑕᐅᓪᓗᑎᒃ ᑲᑎᒪᔨᓄᑦ ᑐᓴᖅᑕᐅᔪᓄᑦ, ᐃᓱᒪᒋᔭᐅᔪᓄᑦ ᐊᒻᒪ 

ᐊᑐᖅᑕᐅᔾᔪᑎᓄᑦ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ.  ᑲᑎᒪᔩᑦ ᖁᔭᓕᕗᑦ ᐃᑲᔪᖃᑦᑕᕐᓂᖓᓄᑦ 

ᐊᖏᖅᓯᒪᓂᖓᓄᓪᓗ ᑎᑭᐅᑎᓂᕐᒧᑦ ᑲᑎᒪᔩᑦ ᑐᕌᒐᖏᓐᓂᑦ ᑭᖑᓂᖃᓈᕐᓂᐊᖅᑐᑎᒍᓪᓗ. 

 

ᒪᐃ ᓄᙳᐊᓂ, ᑲᑎᒪᔩᑦ ᑲᑎᒪᓛᖅᑐᑦ ᐋᖅᑭᒃᓱᐃᓗᑎᒃ ᐊᑐᓕᖁᔨᔾᔪᑎᓂᒃ ᒥᓂᔅᑕᒧᑦ 

ᐃᓱᒪᒃᓴᖅᓯᐅᕈᑎᒋᓂᐊᕐᓗᒋᑦ ᑎᒃᑯᐊᖅᓯᑎᓪᓗᒍ ᓄᑖᒥᒃ ᐃᒃᓯᕙᐅᑕᕐᒥᒃ. ᓄᑖᒥᑦ 

ᐃᒃᓯᕙᐅᑕᑖᓚᐅᙱᓐᓂᖏᓐᓂᑦ ᒥᓂᔅᑕᒧᑦ, ᑲᑎᒪᔩᑦ ᐃᒃᓯᕙᐅᑕᐅᑉ ᑐᒡᓕᐊ, ᐋᓪᐳᑦ ᐃᕼᐊᓗᐊᒃ 

ᐃᒃᓯᕙᐅᑕᐅᓚᐅᑲᖕᓂᐊᖅᐳᖅ . 

    

ᐅᕙᙶᖅᑐᖅ, 

 

 

 

ᐋᓪᐳᑦ ᐃHᐊᓗᐊᒃ 

ᑲᑎᒪᑎᑦᑎᔨᐅᓚᐅᑲᒃᑐᖅ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 

 

 

ᑐᑭᓯᒋᐊᒃᑲᓐᓂᕈᒪᒍᔅᓯ, ᐱᕙᓪᓕᐊᔪᓕᕆᔩᑦ ᖃᐅᔨᒋᐊᕈᓐᓇᖅᑐᑦ:  ᑎᐋᓐ ᕙᓕᐊᑦᕋᑦ, ᑐᑭᒧᐊᒃᑎᑦᑎᔨᒻᒪᕆᒃ  

 ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 

 dfiliatrault@nirb.ca  

